
O‘ZBEKISTONDA YAGONA NOTARIAL AMALIYOTNI 
TA’MINLASHDA ADLIYA VAZIRLIGI VA NOTARIAL 

PALATA HAMKORLIGINING ISTIQBOLLARI
Munavvarova Naimaxon Zoxidullayevna, 

Jahon iqtisodiyoti va diplomatiya universiteti 
mustaqil tadqiqotchisi 

ORCID: https://orcid.org/0009-0001-2789-9509
e-mail: naima.uz@mail.ru

Annotatsiya. Ushbu maqolada O‘zbekistonda yagona notarial amaliyotni ta’minlashda Adliya 
vazirligi va O‘zbekiston Notarial palatasining o‘zaro munosabati hamda hamkorlikni rivojlantirish 
istiqbollari tahlil qilingan. Normativ-huquqiy, qiyosiy-huquqiy, tizimli, institutsional va funksional tahlil 
usullari asosida vakolatlarning amaldagi taqsimoti, nazorat va kasbiy o‘z-o‘zini boshqarish o‘rtasidagi 
muvozanat, raqamli axborot almashinuvi, uslubiy tushuntirishlarni ishlab chiqish va notarial xatolarning 
oldini olish masalalari o‘rganildi. Muallif yagona amaliyotni faqat ma’muriy nazorat orqali emas, balki
huquqiy pozitsiyalarni ochiq shakllantirish, muntazam qo‘shma o‘quvlar va qayta aloqa mexanizmi 
orqali ta’minlash lozimligini asosladi. Natijada “tartibga solish muloqoti” mexanizmini joriy etish va 
boshqa takli�lar ishlab chiqildi.

Kalit so‘zlar: notariat, yagona notarial amaliyot, Adliya vazirligi, Notarial palata, kasbiy o‘z-o‘zini 
boshqarish, davlat nazorati, raqamlashtirish, “Notarius” AAT

ПЕРСПЕКТИВЫ СОТРУДНИЧЕСТВА МИНИСТЕРСТВА ЮСТИЦИИ И НОТАРИАЛЬНОЙ
ПАЛАТЫ В ОБЕСПЕЧЕНИИ ЕДИНОЙ НОТАРИАЛЬНОЙ ПРАКТИКИ В УЗБЕКИСТАНЕ

Мунавварова Наимахон Зохидуллаевна,
самостоятельный соискатель

Университета мировой экономики и дипломатии

Аннотация. В статье анализируются взаимодействие Министерства юстиции и
Нотариальной палаты Узбекистана, а также перспективы развития их сотрудничества
в обеспечении единой нотариальной практики в стране. На основе нормативно-правового,
сравнительно-правового, системного, институционального и функционального методов
исследованы действующее распределение полномочий, соотношение государственного
контроля и профессионального самоуправления, цифровой обмен информацией, разработка
методических разъяснений и предупреждение нотариальных ошибок. Автор обосновывает
необходимость обеспечения единства нотариальной практики не только посредством
административного контроля, но и путём открытого формирования правовых позиций,
регулярного проведения совместных обучающих мероприятий и создания механизма обратной
связи. По результатам исследования предложено внедрение механизма «регуляторного
диалога» и сформулированы другие предложения.

PROSPECTS FOR COOPERATION BETWEEN THE MINISTRY OF JUSTICE AND THE 
NOTARY CHAMBER IN ENSURING A UNIFIED NOTARY PRACTICE IN UZBEKISTAN

Munavvarova Naimakhon Zokhidullaevna,
Independent Researcher at the University of World Economy and Diplomacy

Abstract. This article analyzes the interaction and prospects for developing cooperation between 
the Ministry of Justice and the Notary Chamber of Uzbekistan in ensuring a uni�ied notarial practice 
in Uzbekistan. Based on normative-legal, comparative-legal, systemic, institutional, and functional 
analysis methods, the current distribution of powers, the balance between control and professional self-
governance, digital information exchange, the development of methodological explanations, and the 
prevention of notarial errors were studied. The author justi�ies the need to ensure a uni�ied practice 
not only through administrative control, but also through the open formation of legal positions, regular 
joint training and a feedback mechanism. As a result, proposals were developed for the introduction of a 
“regulatory dialogue” mechanism and others.

Keywords: notary, uni�ied notary practice, Ministry of Justice, Notary Chamber, professional self-
government, state control, digitalization, AIS “Notary”

Kirish
Notariat fuqarolik muomalasida huquqiy aniqlikni ta’minlaydigan, nizolarning oldini 

oladigan va yuridik faktlarga ishonchlilik bag‘ishlaydigan preventiv huquq institutidir. 
Notarius bir vaqtning o‘zida shaxsning erkin xohish-irodasini aniqlaydi, bitimning 
qonuniyligini tekshiradi, huquqiy oqibatlarni tushuntiradi va rasmiy hujjatning ishonchliligini 
ta’minlaydi. Xalqaro notariat ittifoqi ham notariusning mustaqilligi, xolisligi va huquqiy 
xavfsizlikni ta’minlash funksiyasini lotin notariatining asosiy prinsiplari sifatida belgilaydi 
(International Union of Notaries, 2004). Shu sababli bir xil huquqiy holatning turli hudud 
yoki turli notarius tomonidan keskin farqli talqin qilinishi fuqarolik muomalasi barqarorligiga 
salbiy ta’sir ko‘rsatadi.

O‘zbekistonda notariat sohasida davlat siyosatini amalga oshirish, yagona notarial 
amaliyotni ta’minlash choralarini ko‘rish va qonunchilikka rioya etilishini nazorat qilish 
Adliya vazirligining vakolatiga kiradi (Republic of Uzbekistan, 1996). 2020-yildan Notarial 
palataning institutsional shakllanishi esa xususiy notariuslarni kasbiy o‘z-o‘zini boshqarish 
asosida birlashtirish, ular faoliyatini muvo�iqlashtirish va amaliyot muammolarini 
tizimlashtirish mexanizmini yaratdi (Republic of Uzbekistan, 2020; Cabinet of Ministers of 
the Republic of Uzbekistan, 2020). Shu tariqa yagona amaliyotni ta’minlash faqat vertikal 
boshqaruvga emas, balki vakolatlari huquqiy tabiati jihatidan farq qiluvchi ikki institutning 
hamkorligiga tayanadi.

Xususiy notariatning kengayishi va notariuslarning tashkiliy mustaqilligi yagona 
standartlarga bo‘lgan ehtiyojni kuchaytirdi. Mustaqillik notariusning qonun doirasida qaror 
qabul qilish erkinligini anglatadi, biroq u bir xil faktlarga nisbatan asossiz farqli yondashuvni 
oqlamaydi. Ushbu holatni tez o‘zgarayotgan fuqarolik, oila, meros, korporativ va raqamli 
munosabatlar sharoitida me’yorning o‘zi barcha amaliy vaziyatlarga tayyor javob bermasligi 
vaziyatni murakkablashtiradi. Shu jihatdan amaliyotni umumlashtirish, bahsli holatlarga 

nisbatan kelishilgan huquqiy pozitsiya ishlab chiqish va uni notariuslarga tez yetkazish, ya’ni 
yagona notarial amaliyotni ta’minlash masalasi dolzarblashadi. 

Shuningdek, notarial harakatlarning raqamlashuvi, davlat reyestrlari bilan integratsiya 
va masofaviy xizmatlar huquqni qo‘llashdagi tafovutlarni aniqlash imkonini beradi. 2025-yil 
9-sentyabrdagi PQ–280-son qaror biometrik veri�ikatsiya, elektron ijro xatlari, “E-notarius.uz” 
mobil ilovasi, ma’lumot bazalarini “Notarius” AAT bilan integratsiya qilish va ko‘chmas mulk 
bitimlarini audio-video qayd etish kabi choralarni nazarda tutdi (President of the Republic 
of Uzbekistan, 2025). Biroq raqamlashtirishning o‘zi yagonalikni kafolatlamasligi uchun Odil 
sudlov samaradorligi bo‘yicha Yevropa komissiyasi hujjatlarida ham raqamli tizimlar huquqiy 
kafolatlar, ma’lumotlar sifati, inson nazorati va muntazam baholash bilan uyg‘unlashtirilishi 
zarurligi qayd etildi (European Commission for the Ef�iciency of Justice, 2021).

Yuqorida keltirilgan holatlarni inobatga olgan holda Adliya vazirligi va Notarial palata 
hamkorligining amaldagi modelini baholash hamda qonuniylik, notarius mustaqilligi 
va xizmat sifati o‘rtasidagi muvozanatni saqlagan holda yagona notarial amaliyotni 
ta’minlashning ilmiy asoslangan mexanizmini taklif etish tadqiqotning maqsadi 
sifatida belgilandi. Ushbu maqsadga erishish uchun yagona amaliyotni shakllantirishda 
hamkorlikning mavjud shakllari tizimlashtirilib, ushbu jarayonni yaxshilashning 
institutsional, uslubiy va axborot mexanizmlari taklif qilinadi.

Yagona notarial amaliyotni ta’minlash bo‘yicha Notarial palata va Adliya vazirligi 
hamkorligi O‘zbekistonda ham, xorijiy davlatlarda ham maxsus tadqiq etilmagan. Shu tufayli 
mavzuga taalluqligi ilmiy adabiyotlarni to‘rt yo‘nalishga tasni�lash mumkin. 

Birinchi yo‘nalish notarial amaliyotni preventiv odil sudlov va fuqarolik muomalasi 
xavfsizligini ta’minlovchi jarayon sifatida o‘rganadigan manbalar bo‘lib, unda notarial aktning 
ishonchliligi, xolislik va notarius mustaqilligi asosiy mezon sanaladi (International Union of 
Notaries, 2004). 

Ikkinchi yo‘nalish manbalarida davlat boshqaruvi va kasbiy o‘zini o‘zi boshqarish 
munosabatlari tahlil qilindi. Y.V. Vinogradova va P.A. Vinogradova (2012) nazoratning 
qonuniylikni ta’minlovchi institutsional ahamiyatiga urg‘u beradi. O.V. Romanovskaya (2020) 
esa notarial palatani oddiy jamoat birlashmasi emas, ommaviy-huquqiy vazifalarni bajaruvchi 
maxsus maqomli kasbiy tuzilma sifatida talqin qiladi. Mazkur qarashlar o‘rtasidagi asosiy 
bahs “Kim ustun?” degan savol emas, balki nazorat va kasbiy o‘zini o‘zi boshqarishning 
chegaralari qayerda tugashi masalasidir.

Uchinchi yo‘nalish qiyosiy-huquqiy tadqiqotlardan iborat. O.V. Romanovskaya (2020) 
Rossiya va Germaniya misolida davlat organi bilan notarial palata vakolatlarining aralash 
tabiatini ko‘rsatadi; Y.A. Andreyeva notarial faoliyat subyektlari tizimida palatalarning xususiy 
notariatni qamrab oluvchi o‘rnini asoslaydi (Andreeva, 2010). 

To‘rtinchi yo‘nalish manbalari LegalTech va elektron notariatga bag‘ishlangan bo‘lib, 
ma’lumotlar integratsiyasi va algoritmik tahlil imkoniyatlarini ochadi (European Commission 
for the Ef�iciency of Justice, 2021). Biroq ushbu ishlar O‘zbekistondagi Notarial palata o‘zini 
o‘zi boshqaruvi bilan Adliya vazirligining davlat nazorati funksiyasini umumiy jarayon sifatida 
tahli l qilmaydi. Mazkur maqolaning ilmiy yangiligi esa shu bo‘shliqni to‘ldirishga qaratilgan.

Asosiy qism
O‘zbekiston amaliyotida Notarial palata va Adliya vazirligi vakolatlari bir-birini 

takrorlamaydi, huquqiy ta’sir darajasiga ko‘ra ajratilgan. “Notariat to‘g‘risida”gi Qonunning 
22⁵-moddasida palataga yagona notarial amaliyot choralarini ko‘rish, statistik ma’lumotlarni 
to‘plash va o‘rganish, uslubiy yordam ko‘rsatish hamda notarial harakatlar bo‘yicha 

tavsiyaviy xususiyatga ega uslubiy qo‘llanmalar ishlab chiqish vazifasini yuklagan (Republic 
of Uzbekistan, 1996). Qonunning 22⁸-moddasiga ko‘ra, palata xususiy notariuslar faoliyati 
ustidan monitoringni amalga oshiradi, qonunchilikka rioya etilishi ustidan davlat nazorati 
esa Adliya vazirligi va hududiy adliya organlariga tegishli (Cabinet of Ministers of the 
Republic of Uzbekistan, 2021). 22⁹-moddada Adliya vazirligiga yagona amaliyot choralarini 
ko‘rish, ishlarni tahlil va umumlashtirish, normativ-huquqiy hujjatlarni ishlab chiqish hamda 
notariuslarga ko‘rsatmalar va uslubiy tushuntirishlar berish vakolati berilgan (Repub lic of 
Uzbekistan, 1996).

Palata quyidan yuqoriga harakatlanuvchi axborotni: keyslar, hududiy farqlar va notarius 
ehtiyojlarini monitoring qiladi, umumlashtiradi va tavsiyaviy uslubiy qo‘llanmalarda 
ifodalaydi. Adliya vazirligi esa yuqoridan pastga qonuniylikni ta’minlaydi, nazorat natijalarini 
umumlashtiradi va vakolati doirasida uslubiy tushuntirish beradi. Bunda nazorat bilan 
monitoringni sinonim deb qabul qilish huquqiy jihatdan xato. Vazirlar Mahkamasining 464-
son qarori nazorat shakllari va natijalarini rasmiylashtirish tartibini belgilaydi; aniqlangan 
kamchiliklarni bartaraf etish choralari nazoratning yuridik oqibatga ega ekanini ko‘rsatadi, 
palata monitoringi esa, aksincha, jazolash emas, tendensiya va tizimli muammoni aniqlashga 
qaratilgan kasbiy-pro �ilaktik faoliyatdir (Cabinet of Ministers of the Republic of Uzbekistan, 
2021). 

Shuningdek, palataning uslubiy tavsiyasi bilan Adliya vazirligining uslubiy tushuntirishini 
tenglashtirish mumkin emas. Palata ishlab chiqadigan qo‘llanma qonunning o‘zida “tavsiyaviy 
xususiyatga ega” deb belgilangan, Vazirlikning uslubiy tushuntirishi esa vakolatli organning 
qonunchilikni bir xil qo‘llashga yo‘naltirilgan rasmiy pozitsiyasidir, ammo u ham normativ-
huquqiy hujjat o‘rnini bosmasligi va qonun mazmunini kengaytirmasligi shart. Ilmiy nuqtayi 
nazardan ularning farqi faqat hujjat nomida emas, manba, maqsad va huquqiy oqibatidadir 
(Republic of Uzbekistan, 1996).

Tadqiqotning metodologik asosini dialektik va tizimli yondashuv tashkil etadi. Formal-
yuridik metod orqali “Notariat to‘g‘risida”gi Qonun, Prezident farmon va qarorlari, Vazirlar 
Mahkamasining notariatga oid qarorlari mazmuni tahlil qilindi. Funksional metod Adliya 
vazirligi va palata vakolatlarini hujjatdagi nomi bo‘yicha emas, balki yagona amaliyotga 
ta’siri bo‘yicha baholash imkonini beradi. Qiyosiy-huquqiy metod davlat nazorati ustun 
bo‘lgan model, kasbiy o‘zini o‘zi boshqarish modeli va hamkorlik modeli o‘rtasidagi farqlarni 
aniqlashda qo‘llanildi. Institutsional tahlil rasmiy va norasmiy qoidalar, axborot oqimlari 
hamda mas’uliyat markazlarini o‘rganishga xizmat qildi. Tava kkalchilikka asoslangan 
yondashuv esa nazorat resurslarini barcha notariuslarga bir xil taqsimlash emas, balki xato 
ehtimoli va huquqiy oqibatini yuqori yo‘nalishlarga qaratishni nazarda tutadi.

O‘rganishlar notariat tizimida yagona amaliyotni ta’minlash mexanizmi uch bosqichda 
rivojlanganini ko‘rsatadi: birinchi bosqichda markazlashgan davlat boshqaruvi va ma’muriy 
nazorat ustun bo‘lgan; ikkinchi bosqich 2020-yilda Notarial palata va xususiy notariat 
institutlarining shakllanishi bilan bog‘liq; uchinchi bosqich 2025–2026-yillarda ma’lumotlar 
integratsiyasi, biometrik identi�ikatsiya va elektron xizmatlarni kengaytirish orqali raqamli 
muvo�iqlashtirishga o‘tish bilan tavsi�lanadi.

Tadqiqot natijasida “hamkorlikdagi yagona amaliyot davriyligi” modeli ishlab chiqildi. 
U besh elementdan iborat: 1) AAT, murojaat, tekshiruv va sud hujjatlaridan muammoni 
aniqlash; 2) Adliya vazirligi va palata ekspertlarining qo‘shma huquqiy tahlili; 3) ochiq va 
asoslantirilgan huquqiy pozitsiya qabul qilish; 4) pozitsiyani o‘quv, chek-list va AATdagi 
eslatmaga aylantirish; 5) belgilangan muddatdan keyin natijani qayta baholash.

Model samaradorligi quyidagi indikatorlar orqali baholanishi mumkin: bir xil turdagi 
notarial harakat bo‘yicha hududlar kesimida rad etishlar tafovuti; takroriy qoidabuzarliklar 
ulushi; uslubiy so‘rovga javob berish muddati; sudda haqiqiy emas deb topilgan notarial 
aktlar sabablari; fuqaro shikoyatlarining asoslilik darajasi; qo‘shma o‘quvdan oldin va keyingi 
bilim testlari; AATdagi texnik va huquqiy cheklovlar soni. Natijalarning haqqoniyligi amaldagi 
normativ hujjatlarni o‘zaro solishtirish, vakolatlarning funksional tahlili va takli�larni 
tekshiriladigan indikatorlar bilan bog‘lash orqali ta’minlandi. Biroq ochiq statistika yetarli 
emasligi sababli modelning miqdoriy ta’siri keyingi empirik tadqiqotda pilot (tajriba-sinov) 
hududlar asosida tekshirilishi maqsadga muvo�iq bo‘ladi.

Adliya vazirligi yagona notarial amaliyotni ta’minlash bo‘yicha yetakchi rolga ega. Chunki 
qonun unga davlat siyosati, nazorat, tahlil va uslubiy tushuntirish vakolatlarini bevosita 
bergan (Republic of Uzbekistan, 1996). Biroq “yagona amaliyot faqat kuchli davlat nazorati 
orqali ta’minlanadi” degan qarashga qo‘shilib bo‘lmaydi (Cheremnykh, 2009). Nazorat sodir 
bo‘lgan qoidabuzarlikni aniqlasa, palata monitoringi esa hali qoidabuzarlikka aylanmagan 
talqin tafovutini ko‘rishi mumkin. Demak, nazorat zarur, ammo pro�ilaktik monitoringsiz 
yetarli emas.

Yuqoridagi �ikrga qarama-qarshi ravishda, “kasbiy o‘zini o‘zi boshqarish yagona amaliyot 
uchun yetarli” degan pozitsiya ham bahsli (Smirnov et al., 2011). Palata a’zolar tajribasiga 
yaqin va tezkor qayta aloqaga ega bo‘lsa-da, uning uslubiy qo‘llanmalari tavsiyaviydir 
(Republic of Uzbekistan, 1996). Shu sababli palata qonunning majburiy talqinini belgilash 
yoki nazorat vakolatini o‘zlashtirishga haqli emas. Eng maqbul yechim – bu palata monitoring 
natijasida tavsiya va muammo xaritasini tayyorlashi, Adliya vazirligi esa huquqiy noaniqlik 
umumiy tus olgan hollarda uslubiy tushuntirish berishi va qonuniylikka rioya etilishini 
nazorat qilishdir. Shu jihatdan yagona amaliyot deganda notariusning mustaqilligini cheklash 
emas, balki qaror qabul qilish uchun umumiy va oldindan ma’lum mezonlarni yaratish 
tushuniladi.

Markazlashgan nazorat modeli qarorlarni tez uni�ikatsiya qilishi mumkin, ammo kasbiy 
tajribani yetarli hisobga olmasligi ehtimoli bor. To‘liq kasbiy o‘zini o‘zi boshqarish modeli 
mustaqillikni kuchaytiradi, biroq jamoat nazorati va yagona davlat siyosatini zai�lashtirishi 
mumkin. Shuning uchun taklif etilayotgan hamkorlik modelida Adliya vazirligi qonuniylik, 
uslubiy tushuntirish va nazoratni, palata esa tavsiyaviy uslubiy qo‘llanma, kasbiy ekspertiza 
va monitoringni ta’minlaydi. Bu taqsimot qonunning 22⁵, 22⁸ va 22⁹-moddalari tizimli 
talqiniga mos keladi (Republic of Uzbekistan, 1996).

Xorijiy tadqiqotlardagi elektron notariatga o‘tish natijalari tezkorlik va shaffo�likni 
oshirishni ko‘rsatadi. Ulardan farqli ravishda mazkur tadqiqotda raqamlashtirishning o‘zini 
maqsad emas, balki huquqiy pozitsiyalarni shakllantirish va amaliyot tafovutini kamaytirish 
vositasi sifatida baholanadi. O‘zbekiston uchun eng mos yechim – milliy qonunchilik, davlat 
reyestrlari va kasbiy o‘zini o‘zi boshqarish xususiyatlarini birlashtirgan gibrid modelini 
yaratishdir. Bunda vakolatlar o‘rtasida ierarxik emas, funksional chegara o‘rnatilishi kerakligi 
ayon bo‘ldi. Palata monitoring orqali muammoni aniqlasa va uslubiy tavsiyalar bersa, Adliya 
vazirligi uslubiy tushuntirish orqali davlat pozitsiyasini bayon etadi va nazorat orqali 
qonuniylikni ta’minlaydi. 

Xulosa
Tadqiqot natijasiga ko‘ra, O‘zbekistonda yagona notarial amaliyotni ta’minlashning 

huquqiy asoslari yaratilgan va Adliya vazirligi hamda Notarial palata vazifalarining o‘zaro 
to‘ldiruvchi, ammo bir xil bo‘lmagan taqsimoti shakllangan. Palataning asosiy vositalari – 

tavsiyaviy-uslubiy qo‘llanmalar va xususiy notariuslar faoliyati monitoringi; Adliya 
vazirligining asosiy vositalari – uslubiy tushuntirish, qonunchilikka rioya etilishini nazorat 
qilish, tahlil va umumlashtirishdir (Republic of Uzbekistan, 1996; Cabinet of Ministers of the 
Republic of Uzbekistan, 2021). Keyingi bosqichda ushbu farqni saqlagan holda hamkorlikni 
doimiy va ma’lumotlarga asoslangan siklga aylantirish zarur.

Quyidagi takli�lar ilgari suriladi:
1) yangi qoida yoki AAT funksiyasini joriy etishdan oldin notariuslar ishtirokida uning 

tartibga soluvchi ta’sirini baholash;
2) xatoni ixtiyoriy ma’lum qilish va tizimli muammolarni jazodan qo‘rqmasdan muhokama 

qilish uchun “tartibga solish muloqoti” tartibini belgilash;
3) palataning tavsiyaviy uslubiy qo‘llanmalari bilan Adliya vazirligining uslubiy 

tushuntirishlarini alohida elektron reyestrlarda yoki yagona reyestrning aniq ajratilgan 
bo‘limlarida e’lon qilish; har bir hujjatda uning huquqiy maqomi, manbasi, manzili va 
normativ hujjat emasligini (tegishli holda) ko‘rsatish;

4) palata monitoringi mezonlarini qonunchilikka rioya etilishi ustidan davlat nazorati 
mezonlaridan ajratish, monitoring natijasini avtomatik intizomiy chora uchun asos sifatida 
qo‘llamaslik va tizimli muammolar bo‘yicha Adliya vazirligiga asoslantirilgan taklif kiritish 
tartibini belgilash;

5) nazorat va monitoring natijalarini shaxsiy ma’lumotlardan xoli ko‘rinishda e’lon qilish, 
takroriy xatolar dinamikasi hamda uslubiy tavsiya va tushuntirishlarning ta’sirini baholash; 

6) notariuslar malakasini oshirish dasturini palata monitoringi, Adliya vazirligi nazorati, 
sud amaliyoti va raqamli xav�lardan olingan real keyslar asosida har yili yangilash.

Ushbu choralar amalga oshirilsa, hamkorlik nazoratga qaratilgan munosabatdan 
qonuniylikni birgalikda ta’minlash, xato va nizolarning oldini olish hamda fuqarolar 
ishonchini oshirishga qaratilgan institutsional sheriklikka aylanadi.

